
Sharmavatikritam Parvati Stotram 8

ಶರ್ಮವತೀಕೃತಂ ಪಾರ್ವತೀಸ್ತೋತ್ರಂ ೮

“ನಮಸ್ತೇ ಶಾಂಕರಿ ರಕ್ಷಾಕರಿ ಪ್ರಾಣಾತಿವಲ್ಲಭೇ ..೮೦..

ಸರ್ವಕಾಮಪ್ರದೇ ಸತ್ಯೇ ಭಕ್ತಾಯಾ ಹೃದಯಂಗಮೇ .

ನಮಸ್ತೇಽಷ್ಟಗುಣೈಶ್ವರ್ಯವತ್ಯೈ ಸತ್ಯೈ ನಮೋ ನಮಃ ..೮೧..

ಧ್ಯಾಯಂತಿಯೋಗಿನಸ್ತ್ವಾಂ ಚಾರ್ಚಯಂತಿ ಸ್ನೇಹವಸ್ತುಭಿಃ .
ಸಮ್ಯಗ್ಭಾವಾತ್ಮಕೈಃ ಪುಷ್ಪೈರರ್ಚಯಾಮಿಮಹೇಶ್ವರಿ” ..೮೨..

ಇತ್ಯುಕ್ತ್ವಾ ಪ್ರಣನಾಮಾಥ ಪಾರ್ವತೀ ತಾಮುವಾಚ ಹ .

ಪರಿತುಷ್ಟಾಽಸ್ಮಿ ತೇ ಪುತ್ರಿ ವರಂ ಪ್ರಾರ್ಥಯ ವಾಂಛಿತಂ ..೮೩..

ವಿಷಕನ್ಯಾ ತದೋವಾಚ ಸರ್ವಂ ಜಾನಾಸಿ ಚೇಶ್ವರಿ .

ಭರ್ತುರರ್ಥೇ ಮಯಾ ಸರ್ವಃ ಕೃತೋಽಯಂ ತಪಉದ್ಯಮಃ ..೮೪..

ತತ್ಕಿಂ ತೇನ ಕರಿಷ್ಯಾಮಿ ಸಾಂಪ್ರತಂ ಜರಯಾಽಽವೃತಾ .

ವಸಾಽತ್ರ ಪಾರ್ವತಿ ನಿತ್ಯಂ ಕನ್ಯಾನಾಂ ಶುಭದಾ ಭವ ..೮೫..

ಇತ್ಯುಕ್ತಾ ಪಾರ್ವತೀ ತಥಾಸ್ತ್ವಿತಿ ಪ್ರಾಹ ತತಃ ಪರಂ .

ಪಸ್ಪರ್ಶ ಪಾಣಿನಾ ಕನ್ಯಾಂ ಚಕಾರ ನವಯೌವನಾಂ ..೮೬..

ಉವಾಚೋನಷೋಡಶಾಬ್ದಾಂ ದಿವ್ಯಾ ಚಂಪಕಸದೃಶೀಂ .

ವದ ಕನ್ಯೇ ವರಾರೋಹೇ ಕಿಮಿಷ್ಯತೇ ತತಃ ಪರಂ ..೮೭..

ಕನ್ಯಾಽಽಹ ಮಾತಃ ಶಂಭೋರ್ಮೇ ದರ್ಶನಂ ಕಾರಯ ಪ್ರಭೋಃ .
ಸತೀ ಪ್ರಾಹ ಸಮಾಗಚ್ಛ ಕೈಲಾಸಂ ಸಿಂಹಸಂಸ್ಥಿತಾ ..೮೮..

ಇತ್ಯುಕ್ತಾ ಸಾ ಶರ್ಮವತೀ ಯಯೌ ಕೈಲಾಸಮೇವ ತು .

ದೃಷ್ಟ್ವಾ ಚ ಶಂಕರಂ ಸಾಧ್ವೀ ಲಬ್ಧ್ವಾ ಮಂತ್ರಂ ತು ವೈಷ್ಣವಂ ..೮೯..

“ಓಂ ನಮಃ ಶ್ರೀಕೃಷ್ಣನಾರಾಯಣಾಯ ಸ್ವಾಮಿನೇ ನಮಃ” .
ಕಂಠೇ ಚ ತುಲಸೀಮಾಲಾಂ ಗೃಹೀತ್ವಾ ಸಾತ್ತ್ವತೀ ತದಾ ..೯೦..

ಅಭವದ್ವೈಷ್ಣವೀ ಕನ್ಯಾ ನಾರಾಯಣಪರಾಯಣಾ .

ಅಂತೇ ನಾರಾಯಣಂ ಲಬ್ಧ್ವಾ ಪತಿಂ ಮುಕ್ತಿಂ ಜಗಾಮ ಸಾ ..೯೧..

ಇತ್ಯೇವಂ ಕಥಿತಂ ಲಕ್ಷ್ಮಿ! ಶರ್ಮವತ್ಯಾಃ ಶುಭಾವಹಂ .

ತಾಪಸ್ಯಾಃ ಶುಕ್ಲಚರಿತಂ ವಿಷಕನ್ಯಾತಪಃ ಪರಂ ..೯೨..

ಶರ್ಮವತೀಕೃತಂ ಪಾರ್ವತೀಸ್ತೋತ್ರಂ ೮

ಇತಿ ಶ್ರೀಲಕ್ಷ್ಮೀನಾರಾಯಣೀಯಸಂಹಿತಾಯಾಂ ಪ್ರಥಮೇ ಕೃತಯುಗಸಂತಾನೇ
೪೯೦-ಅಧ್ಯಾಯಾಂತರ್ಗತಂ
ಶರ್ಮವತೀಕೃತಂ ಪಾರ್ವತೀಸ್ತೋತ್ರಂ ಸಂಪೂರ್ಣಂ .

ಲಕ್ಷ್ಮೀನಾರಾಯಣೀಯಸಂಹಿತಾ .ಖಂಡ ೧.ಅಧ್ಯಾಯ ೪೯೦/೮೦-೯೨..

